
Dipartamentu di Saudi Publiku di Massachusetts ta Oferesi
Orientason pa Siguransa na Veron

BOSTON (June 12, 2023) – Ku veron ta aprosima, Massachusetts Department of Public Health (Departamentu di Saudi Publiku di Massachusetts, DPH) ta lenbra moradoris pa toma mididas di privenson pa ki tudu alguen, prinsipalmenti mininus pikinoti, fika siguru na es veron.
Privini Mordeduras di Karapati 
Sertus tipus di Karapatis podi mordi i pou fika duenti ku duensas sima duensa di Lyme i Powassan virus. Karapatis ta atxadu mas txeu na arias modjadu, berdi, ku planta o arvis, inkluzivi bu propi jardin. Karapatis so ta ataka oras ki bu entra en kontatu diretuku es — es ka podi salta o bua. Sigui es pasus pa djuda proteji bu kabesa di mordeduras di karapati: 
· Fazi izami di karapati un bes pa dia — e kuza mas inportanti ki bu podi fazi.

· Uza repelentis ku un ingredienti ativu rijistadu na EPA; senpri sigui orientason ki ta ben na el. 

· Si tenpu permiti, bisti kamiza di manda kunpridu, kor klaru i kalsa kunpridu metedu dentu di meias. Keli ta bai djuda teni karapatis lonji di bu peli i fasilita di odja karapatis na bu ropa. 

· Dipos di pasa tenpu fora, un banhu podi djuda tra un karapati antis di e fika pregadu i poi bu rpas na sekador ku tenperatura altu pa 10 minotu podi djuda mata karapatis.

· Animal ki ta pasa tenpu fora di kaza sta spostu a karapatis, tanbe, i podi leba karapatis pa dentu. Papia ku bu veterinariu sobri midjoris manera di proteji bus animal di karapatis i duensa ki es ta transmiti.


Privini Mordeduras di Moskitu
[bookmark: _Hlk135909389]Eastern Equine Encephalitis (Ensefalite Ekuina Oriental, EEE) i West Nile virus (virus di Nilu Osidental, WNV) e dos duensa di moskitu ki ten na Massachusetts. Apizar ki ka kontisi ninhu kazu di EEE na Massachusetts anu pasadu, tevi oitu alguen ku WNV. Vijilansia di moskitu e isensial pa monitora atividadi duranti veron. DPH ta publika atualizasons sobri atividadi duranti teporada na pajina Massachusetts Arbovirus Update.

Mesmu ki risku di infeson umanu pa EEE o WNV ka ta kontisi ti metadi o fin di veron, pesoas ten un papel inportanti na proteji ses kabesa di es duensas ki podi ser gravi. Pa pripara pa tenporada di moskitu: 
· Tra agu paradu dentu i a volta di bu kaza o jardin pa privini kriason di moskitu. 

· Konpu redi di janelas i portas pa manti moskitus fora di bu kaza.

· Uza un repelenti di moskitu ku un ingredienti rijistadu na EPA di akordu ku orientasons. 
· Bisti kamiza di manda kunpridu, kalsa kunpridu, i meias pa riduzi peli sportu oras ki tenpu permiti.

Pa mas informason sobri privenson kontra duensas di moskitu i karapati, vizita pajina Mosquitoes and Ticks (Moskitus i Karapatis) di DPH. 

Siguransa di Agu i Pisina

Afogamentu e un kauza mas gravi di morti di mininu pikinoti, nasionalmenti i na Massachusetts, undi ki pisina di kintal ten risku mas grandi pa kriansas ki ten menus di 5 anu. Pa djuda privini lezon rilasionadu ku agu i afogamentu:

· Superviziona kriansas na i a volta di agu na tudu mumentu.

· Senpri ki kriansas i mininus sta na o a volta agu, inkluzivi banhera, un adultu ten ki sta dentu di un brasu di distansia na tudu mumentu ta da "supervizon ku toki."
· Inxina kriansas pikinoti pa senpri pidi permison antis di bai pertu di agu.
· Ka bu murgudja di kabesa na agu.
· Ka bu nada duranti un tenpestadi o oras ki sta rilanpagu.

· Sipara konpletamenti kaza i aria di brinka na jardin di aria di pisina ku un gradi. Pensa na fitxadu automatiku o alarmis pa privini asesu.

· Tra boias, bolas, i otus brinkedus di pisina dipos di uzu pa ki kriansas ka xinti tentadu pa pega na es. Dipos ki kriansas kaba di nada, proteji pisina pa ki es ka torna entra.

· Manti ekipamentu di risgati (sima un ganxu di pastor o salva vida) i un tilifoni pertu di pisina.

· Pa kriansas ki ka podi nada, uza un koleti salva vida ben justadu i aprovadu pa U.S. Coast Guard (Guarda Kosteru). DPH, en koperason ku USCG, kria un video di testi di ajusti adikuadu pa koleti salva vida: https://youtu.be/1I3VZf-NqPc. 

· Ka bu uza brinkedus sima "azas di agu” o "noodles” na lugar di koleti salva vida. Es e ka fetu pa garanti siguransa di nadadoris.

Na arias di natason publiku:
· Skodji lokal di natason ki ten salva vidas senpri ki pusivel, i nada so na arias difinidu pa natason. 

· Senpri nada ku un kunpanheru.

· Djobi sinal na prais di mar. DPH ta koleta dadus di kualidadi di agu di mar i notifika publiku sobri nivel di bakteria pa minimiza duensas i lezons asosiadu ku natason.
· Konxi limitis di bus abilidadis di natason. Atraves di prugrama Learn to Swim (Prendi Nada), stadu ta bai da aulas di natason di grasa pa kriansas na pisinas skodjedu na Commonwealth a partir di Juliu di 2023.
Pensa sobri bira un salva vida: Commonwealth sa ta rikruta salva vidas na si praias di mar i di interior, para len di pisinas di natason. Es anu, Administrason di Healey-Driscoll aumenta pagamentu pa ora pa ekipa di pisina i beramar entri $22 i $27. Interesadus kualifikadu podi risebi ti $1,000 en bonus di inskrison. Pa mas informason, vizita site di salva vida di Department of Conservation and Recreation (Departamentu di Konservason i Lazer).
Siguransa di Janela

Kedas e kauza prinsipal di lezon na kriansas. Kedas di janelas ki involvi mininus pikinoti e txeuy seriu – i ta da pa privini. Telas e ka forti sufisienti pa proteji kriansas di keda di janelas. Pa privini kedas di janela, pais i enkaregadus ten ki:
· Manti mobilia – i kualker kuza ki un kriansa podi subi – lonji di janelas.

· Abri janelas pa riba, ka pa baxu,oras ki pusivel i tranka tudu portas i janelas fitxadu.

· Garanti ma kriansas sta senpri supervizionadu.

· Instala protetoris di janela di abertura rapidu ki podi atxadu na maioria di lojas di feramenta.

Pa prendi mas sobri privenson di lezon infantil, vizita site di prugrama di privenson di lezon i kontrolu di DPH. 

Otus dikas sobri privenson di kedas entri kriansas podi atxadu na US Centers for Disease Control and Prevention (Sentrus di US pa Kontrolu i Privenson di Duensa) i site di privenson di keda.

Siguransa di Karu

Dexa kriansas i animal dentu di un veikulu podi ser txeu prigozu. Na kes mes di veron na New England, tenperatura na un karu fitxadu podi aumenta rapidu, i veikulu podi bira un lokal mortal pa un kriansa o animal la, mesmu si e so pa un mumentu.
Pa manti mininus pikinoti i animal siguru na i a volta di karus:
· Nunka ka bu dexa kriansas o animal es so na un veikulu stasionadu, mesmu oras ki es sta na sonu o trankadu, i mesmu si janelas sta abertu.

· Senpri djobi dentu di veikulu – frenti i tras – antis di tranka porta i bai bu kaminhu.

· Si un kriansa dizaparesi, djobi bu veikulu primeru, inkluzivi porta mala.

· Fazi kuzas pa lenbra bu kabesa ma un kriansa o animal sta na veikulu, sima poi bu bolsa o maleta na banku di tras pa ki bu ta bai djobi pa la oras ki bu sai di veikulu.

· Senpri tranka bu karu i manti xavi fora di alkansi di kriansas.

· Garanti supervizon adikuadu oras ki kriansas sa ta brinka na arias pertu di veikulus motor stasionadu.

Si bu odja un kriansa o animal el so na un veikulu kenti, txoma pulisia. Si es sta na prigu pamodi kalori, tras pa fora mas rapidu pusivel i txoma 911 imediatamenti.

Lenbra, tudu kriansas ki ten menus di 12 anu debi anda na banku di tras, ben kontroladu, mesmu duranti viajens rapidu. Kriansas i mininus pikinoti debi fika na kaderinha voltadu pa tras ti txiga pezu o altura mas altu permitidu pa fabrikanti di kaderinha. Na minimu, kriansas debi bai na kaderinha pa tras ti ki es ten pelo menus 1 anu di idadi i pelo menus 20 pounds di pezu. Bu podi atxa mas informason sobri siguransa di kriansa pasajeru na site di DPH. 

[bookmark: _Hlk136862333]
Privini Spozison a Raiva
Tudu mamiferus (animals ku pelu) podi panha raiva i ten normalmenti mas di ki 100 animal ku raiva atxadu tudu anu na Massachusetts. Maioria di es kazus ta kontisi na animal selvajen sima guaxinis, gambas, mursegus, marmotas, rapozas, mas alguns animal (prinsipalmenti gatus) i animal di fazenda ta panha raiva tanbe. 

Pesoas podi sta spostu a virus di raiva oras ki un animal infetadu mordes, oras ki kuspinhu di animal entra na un ratxadura o odju di pesoa, naris, o boka. Pesoas ki mordedu o ranhadu pa un animal, o ki atxa un mursegu na un kuartu undi alguen sa ta durmiba, o ku un mininu pikinoti o animal, debi txoma ses konselu lokal di saudi o Division di Epidemiology (Divizon di Epidemiolojia) di DPH pa 617-983-6800 pa konsedju.
Otus pasus pa privivenson di raiva ta inklui:
· Inxina kriansas pa nunka ka aprosima di animal ki es ka konxi – mesmu si es ta parsi amigavel.

· Dinunsia kualker animal ki parsi ma sta duenti o lezionadu pa kontrolu ofisial di animal di zona.

· Divirti ku animal selvajen di un distansia i ka bu toma animal selvajen pa di kaza. 

· Garanti ma animal di kaza sta vasinadu kontra raiva. Pa lei, tudu katxor, gatu, i furons ten ki vasinadu senpri kontra raiva.

· Ka bu dexa kumida o agu pa animal fora di kaza. Mesmu tijelas vaziu ta bai atrai animal selvajen.

· Ka bu dexa animal anda soltu. Pos na un jardin sirkuladu o na un korenti.

· Manti lixu kubertu ku siguransa. Abri lixu ta bai atrai animal stranhu o selvajen.

· Dexa xamines tanpadu i konpu brakus na soton, puron, i varandas pa djuda manti animal selvajen sima mursegus i guaxinis fora di kaza.

